
CANTO








Ntra tanto Pretiosa non dormette,

E fatto s’appe no vagno topiello

De ferrannina gialla se vestette,

E co lo filo po marfetaniello

Li pile de la facce se radette,

E co lo solemato, e lomenciello,

Verace, armiento, canfora, argentata,

Se fece bella à l’uocchíe de na fata.



Nante cunnale havea de silonnente

Co no pezzillo nponta à francetella;

E no ntruglio de vrito pe pennente

Che mponta nce tenea na campanella.

E perche havea chiù vote puosto à mente

A Donna Petronilla spagnolella

Essa voze perzì lo manteglino

Ch’era de cordellato fino fino.



E ncrosione pe no ve tenere

Pesole, quanno foro ngaudiate

Iezero tutte à tavola a sedere

Dove se foro bone satorate,

A le fenestre po iero à vedere

Li corzeture ch’erano arrenate

Co certe mprese ch’erano à modiello

De chelle de Vargagha, e de Rusciello.



La festa se faceva à la Chiazzetta

Luoco pe chesse propio fatto à posta,

Perch’eie larga, longa, chiana, e netta,

Che schitto pare fatta pe la iosta,

Onne uno canna apierto l’hora aspetta,

E dove stà la pappara s’accosta:

Ma chi non voze folla, ed appe agresta

S’allogaie na decinco na fenesta.

